
Asturiasko printze-printzesak 2009ko Vianako Printzea Saria Agustín González García de Aciluri emateko ekitaldiaren buru izan dira Leiren 
Saria eman ondoren, Nafarroako errege-erreginei ohiko omenaldia egin zaie
Asteartea, 2009ko ekainaren 9a. Filipe eta Letizia Asturiasko eta Vianako printze-printzesak Leireko San Salbador Monasterioan egon dira gaur Kulturaren “Vianako Printzea” Saria Agustín González García de Acilu konpositoreari emateko eta Nafarroako errege-erreginei omenaldia egiteko. Ekitaldietan 150 pertsona egon dira guztira, Foru Komunitateko agintariak eta ordezkariak, saridunaren familiakoak eta lagunak eta bertaratu diren beste batzuk.

Leireko Monasteriora helikopteroan iritsi ondoren, printzeak eta printzesak Miguel Sanz Sesma Nafarroako Gobernuko presidentearen eta Ángeles González-Sinde Kultura ministroaren agurra jaso dute. Miriam Rojano Goñi 12 urteko Esako neskatoak lore-sorta eman dio Letizia printzesari.

Ondoren, Sanz presidenteak Foru Komunitateko agintariak aurkeztu dizkie, hala nola Nafarroako Parlamentuko presidentea, Gobernuaren ordezkaria Foru Komunitatean, Esako alkatea eta presidenteordeak eta kontseilariak, agurtzeko ilaran jarri direnak. Metro batzuk aurrerago, elizaren absideen aurrean, Francisco Pérez González Iruñako artzapezpikuak eta Tuterako apezpikuak, Juan Manuel Apesteguía Leireko abade mitradunak eta Augusto Pascual eta Luis Pérez abade dimisionarioak agurtu dituzte. 
11.30 aldera, Kulturaren “Vianako Printzea” Saria Agustín González García de Aciluri emateko ekitaldia hasi da. Ekitaldia Ostatu Patioan egin da, eta printze-printzesak kriptako igarobidetik iritsi dira bertara. Printze-printzesak iritsi direnean, Nafarroako Gobernuko Tronpeta eta Tinbalen Bandak Estatuko ereserkia eta Nafarroako ereserkia interpretatu ditu. 

Ondoren, Nafarroako Gobernuko presidenteak hitz batzuk esan ditu, eta musika-pieza baten ostean, Nafarroako Gobernuko Lehendakaritzako zuzendari nagusiak saria emateko Foru Dekretua irakurri du. 

Jarraian, Asturiasko eta Vianako printzeak Agustín González García de Aciluri sariaren diploma eman dio, eta ondoren, saridunak eskerrak emateko hitz batzuk esan ditu. Musika-pieza bat entzun ondoren, Filipe printzeak bertaratuei hitz egin die.
Ekitaldian, Altsasuko Erkudengo Ama abesbatzak Rachmaninoven “Bogoritse” abesti errusiarra, “Baratze bat” herrikoia eta duela gutxi hil den Mario Benedetti Uruguaiko poetaren “Te quiero” poemako testuarekin beste ahots-pieza bat interpretatu ditu. 
Omenaldia Nafarroako errege-erreginei
Kulturaren “Vianako Printzea” Saria emateko ekitaldia amaitu ondoren, Nafarroako errege-erreginei omenaldia egin zaie. Monasterioko atean, abade mitradunak printze-pritzesak agurtu eta ur bedeinkatua eskaini die. Erlijio-ospakizunean Iruñako artzapezpikua izan da buru eta abadeak eta monasterioko apaizek parte hartu dute. Ospakizuneko musika-alderdia Monasterioko Monjeen Abesbatzaren eta Zangozako Nora Abesbatzaren esku egon da.

Eskaintzaren unean, Nafarroako Gobernuko presidenteak abade mitradunari antzinako Nafarroako Gorteek bozketetan erabilitako zilarrezko kutxetako bati eusten dion erretilua eman dio. Kutxa horretan erakundeek Monasterioko gurtzari eusteko egindako dohaintza sinbolikoa dago.
Meza amaitu ondoren, printze-printzesak, Nafarroako Gobernuko presidenteak eta Monasterioko komunitateak lagunduta, Nafarroako errege-erreginen hilobira joan dira, tenplu horren iparraldeko horman, eta bertan, Asturiasko eta Vianako printzeak lore gorrien koroa utzi du, hitz hauekin: “Filipe eta Letizia, Asturiasko eta Vianako printze-printzesak”.

Mezaren ostean, printze-printzesak Monasterioko liburutegira joan dira, eta bertan Sanz presidenteak “Libro de la Coronación, Unción y Exequias de los Reyes de Inglaterra” XIV. mendeko kodizearen faksimilea eman die, Nafarroako errege-erreginek aipatu ospakizunetarako eredu moduan erabiltzen zutena. Era berean, jatorrizko kodizea erakutsi die –normalean Errege Artxibo Nagusian gordetzen da- ekitaldi honetarako Leirera ekarri dute eta.
Jarraian, printze-printzesak Monasterioko bisiten aretora joan dira, eta Agustín González Acilurekin, bere familiakoekin eta lagunekin elkartu dira.

Gero, Filipe eta Letizia printze-printzesak Monasterioko komunitate beneditarraren agurra jaso dute Kapitulu Aretoan. Eta, ondoren, agintariekin eta ekitaldira gonbidatu dituzten guztiekin hitz egin dute aperitiboa hartzen zuten bitartean.

14.30 aldera, ostatuko jantokian printze-printzesen omenezko bazkaria hasi da, haiek buru zirela. Bazkarian laurogei pertsona inguru egon dira, besteak beste, Nafarroako Gobernuko presidentea, sariduna, Iruñako artzapezpikua eta Monasterioko abadea. Bazkariko menua hurrengoa izan da: zerba-orrimami beteak bakailao-zati gorenarekin, erreboiloa urinean emanda eta torrada karamelutua gazta eta irasagarrarekin, guztia Nafarroako ardoekin lagunduta.

